Пресс-релиз   2012-жылдын 24-январы  
Төлөмүш Океев атындагы «Кыргызфильм» Улуттук киностудиясы өлкөбүздүн айыл чарбасынын көйгөйлөрүн жана анын өнүгүү жолдорун изденүүлөрдү чагылдырган «Жамин АКИМАЛИЕВ. Жерге арналган өмүр» аттуу толук метраждуу даректүү кинотасманы жарыка чыгарды. Тасманын башкы каарманы окумуштуу-агроном, өлкөбүздүн парламентинин жети чакырылышынын депутаты, Кыргыз Респуликасынын илимине эмгеги сиңген ишмер, Манас, Ленин, Октябрь революциясы, эки жолку Эмгек Кызыл Туу ордендеринин ээси, Илим жана техника тармагындагы Мамлекеттик сыйлыктын лауреаты, Борбордук Азия жана Кавказ өлкөлөрүнүн Айыл чарба Илим Изилдөө институттарырын Ассоциациясынын төрагасы, Кыргыз Дыйканчылык Илим Изилдөө институтунун баш директору, академик  Ж.Акималиев.
Тасманын сценарийинин автору жана режиссеру Социалисттик Эмгектин баатырлары, атактуу колхоз башкармалар А.Т.Юматова (1984), А.К.Камалов (1987), чабан-депутат Зейне Бейшекеева (1985) тууралуу, алардын эмгегин бүткүл СССРдын экрандарына даңазалаган кинотасмалардын сценарийлеринин автору Эдилбек Азимович Сарыбаев. Тасманын оператору Евгений Барышников, үн оператору жана монтажеру Анатолий Сивоха, редактору Талип Ибраимов.

Жамин Акималиев агабыз 60 жылдан ашык өлкөбүздүн айыл чарба тармагында талыкпай эмгектенип келүүдө. XX кылымдын экинчи жарымына чейин талаачылыкты заманбап ыкмада жүргүзүү деген эмне экенин билбеген алыскы Ак-Талаа аймагында туулуп өскөн ал 1951-жылы 15 жашында айыл чарба институтунун агрономия факультетине кирип, аны артыкчылык менен бүтүрүп, кант кызылчасын өстүрүү боюнча доктордук диссертациясын жактап, корреспондент-мүчө даражасын аттап, дароо эле Ленин атындагы Бүткүл союздук айыл чарба Академисынын (ВАСХНИЛ) анык мүчөсү болуп шайланууга жетишкен. Мындай даражага, адатта, советтик агрардык илимге өтө зор салымын кошкон илимпоздор гана ээ болушкан. Ж.Акималиев республикабыздын эң ири району болгон Сокулукту Кыргызстан Компартиясынын райкомунун биринчи катчысы болуп жетектеп туруп 1971-1979-жылдарда өзүнүн илимий жетишкендиктерин райондун масштабында өндүрүшкө киргизген, натыйжада район кант кызылчанын түшүмдүүлүгү боюнча Советтер Союзунда көп жыл бою биринчиликти ээлеп турган. Бүгүнкү күндө анын кол астында өзү бүтүргөн айыл чарба окуу жайын он жылдан ашык жетектеп турган мезгилде даярдалган миңдеген адистер Кыргызстандын бардык булуң-бурчтарында жигердүү эмгектенип жүрүшөт.

Ж.Акималиевди бир кездеги гүлдөп турган өлкөбүздүн айыл чарбасынын азыркы абалы аябай тынчсыздырат.  Анын көйгөйлөрүн чечүү жолу боюнча анын өзүнүн сунушу бар. Бул жол – майда дыйкан чарбаларды бириктирип айдо жерлери кеңейтилген ири агрокооперативтерди уюштуруу.  Ансыз негизги агротехникалык талапты - которуштуруп айдоону киргизүүгө болбойт. Чарбалардын ирилешүүсү дыйкандардын эмгенинин өндүрүмдүүлүгүнүн көп эсе өсүшүнө жана түшүмдүн өздүк наркынын төмөндөшүнө алып келет. Ал болсо өлкөбүздүн тамак-аш коопсуздугун камсыздайт жана бүткүл дүйнөдө өзүнүн даамдулугу боюнча алдына ат салдырбаган биздин мөмө-жемиштерибиздин, эт-сүтүбүздүн экспорттук потенциалын бекемдейт. Ушул маселелер боюнча жалпы элдин келечегин ойлгон агабыз 2011-жылдын 15-июнунда  Кыргыз Республикасынын Президентине, Өкмөтүнө, Жогорку Кеңешке кайрылып «Өлкөбүздүн айыл чарбасынын абалы жана аны өнүктүрүүнүн жолдору жөнүндө» майда дыйкан чарбаларын ирилештирүү, агрокооперативтерди уюштуру боюнча кеңири мазмундуу кайрулуу-сунуштарды жолдогон. 
Ал сунуштарды 2011-жылдын июнь-июль айларында «Кыргыз Туусу», «Слово Кыргызстана» гезиттери «Кыйкырсам үнүм жетеби. Айыл чарбасы өнүкпөсө, өлкө өйдөлөбөйт», «Письмо к власти. Семь шагов к изобилию» аттуу көлөмдүү макалаларда чагылдырып, 28-июнда Жогорку Кеңештин Жер-агрардык маселелер, суу ресурстары жана региондук өнүгүү боюнча Комитети талкуулап чыгып, тиешелүү чечимин кабыл алган. Академиктин аталган сунуштары, Жогорку Кеңештин комитетинин чечими Кыргыз Өкмөтү 2012-жылга кабыл алган жана «Слово Кыргызстана» гезитинде 2012-ж. 10-январында жарыяланган «Стабилдүүлүк жана татыктуу жашоо» Програм-масынын Агроөнөржай комплекси бөлүмүнүн негизин түздү. 

Даректүү кинотасманын авторлору ар дайым изденген, академик жана мамлекеттик ишмер Жамин Акималиевдин иш аракетин жана ички дүйнөсүн ачуу менен бирге бардык кыргызстандыктарды толкундаткан маселени – дыйкандардын эмгегинин жана жер маселесинин көйгөйлөрүн, майда дыйкан чарбалар ири агрокооперативтерге айлануусунун жана өзүнүн ишинде заманбап техниканы, айыл чарба технологиясынын жетишкендиктерин пайдалануу көйгөйлөрүн көрсөтүүгө жетишкен. 
Советтер Союзунда алдыңкы орундарды ээлеген Кыргызстандын экономикасынын гүлдөгөн агрардык сектору орто кылымдын абалына – натуралдык чарбанын деңгээлине түшүрүп жиберген, күнөөлүү адамдардын аттары аталган. 

Тасма Айыл чарба Министрлигинде, Жогорку Кеңештин профилдик комитетинде, Агрардык университетте, атактуу кызылчачы, Социалисттик Эмгектин Баатыры Керимбүбү Шопокованын үйүндө, академиктин кичи мекени Ак-Талаа районунда ушул көйгөйлүү маселени дыйкандар менен талкуулоо учурунда тартылган.

“Жамин Акималиев. Жерге арналган өмүр” даректүү кинотасма сапаты боюнча “Кыргызфильм” киностудиясынын жана Кыргыз Республикасынын Өкмөтүнүн алдындагы кинематография боюнча Мамлекеттик агенттигинин эң жогорку баасына татыктуу болду.  
Төлөмүш Океев атындагы “Кыргызфильм” Улуттук киностудиясы, “Ар-Намыс” партиясынын депутаттык фракциясы, КР Жогорку Кеңешинин агрардык саясат, суу ресурстары жана жергиликтүү өз алдынча башкаруу боюнча Комитети, Кыргыз Республикасынын Айыл чарба жана мелиорация, Маданият жана туризм министрликтери өлкөбүздүн бардык областтык жана райондук администрациялар менен бирге 2012-жылдын 28-январында саат 14-00дө «Жамин АКИМАЛИЕВ. Жерге арналган өмүр» кинотасмасынын Улуттук премьерасын бир убакытта өлкөбүздүн бардык областтык жана райондук мамлекеттик администрациялардын жыйындар залдарында жергиликтүү жетекчилердин, айыл чарба адистеринин, дыйкандардын, фермерлердин жана жалпы коомчулуктун өкүлдөрүнүн, маданият кызматкерлеринин, журналисттердин катышуусунда тасманы көрүүнү уюштуруп, анда чагылдырылган маселелер тууралуу талкуу жүргүзүү менен бул иш чара жөнүндө прессада, радио, телевидениеде кеңири маалымдайт. 


«Жамин АКИМАЛИЕВ. Жерге арналган өмүр» аттуу толук метраждуу даректүү кинотасмасынын Улуттук премьерасынын ачылышы 2012-жылдын 28-январында саат  13-30да  Улуттук  китепкананын  Чоң  конференц-залында  башталат.

Эгемен Кыргызстандын  тарыхында биринчи жолу өтүп жаткан мындай иш чара коомчулуктун, жалпы дыйкандардын көңүлүн өзүнө буруп, Кыргыз Өкмөтүнүн Агроөнөржай комплексинин алдына коюп жаткан заманбап маселелерди ийгиликтүү чечүү максатында, жер-жерлердеги бийликтин бардык денгелдерине көмөк көрсөтүү үчүн уюштуруулуда. 

